
Кіріспе. Қазіргі әдебиеттану ғылымының, 
оның ішінде әдебиет теориясының зерттеп, қара-
стырып жатқан өзекті мәселелерінің бірі – көркем 
антропология. Ал, жалпы антропология дегеніміз 
биология ғылымында адамның шығу тегін, да-
муын, дене құрылысын, нәсілдік ерекшеліктерін 
зерттейтін қоғамдық ғылымдармен тығыз бай-
ланысты бір саласы. Көркем антропология оның 
үлкен бір тармағы ретінде өз аясында: біріншіден, 
өнерде адамды қиялдан жаңадан сомдау немесе 
барды трансформациялау (өзгерту) нәтижесінде 
туған образ-кейіпкерді, екіншіден, автор-адамның 
өзі жасаған көркем әлемі мен көркем мәтініндегі 
көрінісін жан-жақты зерттеуді қамтиды.

Зерттеу материалдары мен әдістері. Мақа-
лада көркем шығармадағы (әдеби антропология) 
адам, образ, кейіпкер, образ-кейіпкер, тұлға, ин-
дивидуалдық, субъект, объект, характер, қаһар-
ман, динамикалық және психологиялық портрет, 
көркемдік ой т.б. теориялық ұғымдар маңызды 
мәнге ие болса, сонымен қатар мәтін ішіндегі 
адам есімдері де сол қатардан орын алады. Осы 
мәселелерді түсіндіру барысында баяндау, тал-
дау, жинақтау, саралау, компонентті талдау, топ-
тау әдістемелері қолданылды.

Зерттеу жұмысымызға қажетті материал көр-
кем шығармалардан, ғылыми еңбектерден, әдеби-
еттану терминдері сөздігінен алынды.

Теориялық бөлім. Дәл қазіргідей атауы бол-
маса да, философиялық антропология жалпы 
антропологиядан көне заманнан-ақ (антикалық 
кезең) бөліне бастады. Кейін келе мәдениеттану 

ғылымымен тығыз байланыстағы мәдени антро-
пология, әдебиетті де қамти отырып, күллі өнер-
дегі адам мәселесін қарастыратын көркем антро-
пологияның негізін жасады. Аталған салаларда Э. 
Ауербах, Е. Фарыно, В.П. Зинченко, Вяч.В. Иванов, 
М. Моторина, В.С. Степин, т.б. ғалымдар зерттеу 
жүргізді, соның ішінде әдеби антропологияны 
американ ғалымы Ф. Поятос ерекше қарастырды. 
Негізінен бұл сала семиотика, әдебиеттану, тарих 
ғылымдарының тоғысында пайда болды. Деген-
мен де, көптеген зерттеушілер К. Леви Стросстың 
құрылымдық антропологиясының әдіснамасын 
негізге алады. Қазақстандық ғалым, орыс әдебиет-
танушысы В.В. Савельеваның қарастырған мәселе-
лері тікелей көркем антропологияға бағытталған. 
Қазақ әдебиеттануында бұл салада жазылған 
көлемді еңбектерді, жан-жақты зерттеулерді көп 
кезіктірмейміз.

Көркем антропологияда (әдеби антрополо-
гия) әдебиеттегі адам, образ, кейіпкер, образ-кей-
іпкер, тұлға, индивидуалдық, субъект, объект, 
характер, қаһарман, динамикалық және психо-
логиялық портрет, көркемдік ой т.б. теориялық 
ұғымдар маңызды мәнге ие болса, номинация да 
сол қатардан орын алады. «Кейіпкерлерге есім 
беру процесін зерттеу автордың көркемдік антро-
пологиясының ерекшеліктерін саралауға мүм-
кіндік туғызады» деген пікірмен толық келісуге 
болады [1,77 б.]. Осы саланы жан-жақты зертеуші 
В.В. Савельева есім беру мен атау қоюды екіге 
жіктейді: Бірінші реттік номинацияға: кейіпкер 
есімі, әкесінің аты, тегі, лақап аты; Екінші реттік 

Аңдатпа. Жұмыстың мақсаты – ЖОО-да оқытылатын көркем шығармалардағы кейіпкерлер есімінің қыз-
метін зерттеу. Қазіргі қазақ прозасындағы авторлар тарапынан адам, оның ішкі әлемі, жан дүниесі, те-
рең психологиялық иірімдері мен жеке даралық қасиеттері, адам мен қоғам арасындағы сан тартысты 
күрделі қатынас қайшылығы көбірек қозғалды. Сол себепті де, көркем мәтінді көркем антропологиялық 
тұрғыдан қарау маңызды мәнге ие. Сонымен қатар әлем және қазақ әдебиеттануында бұған дейін ай-
тылған теориялық көзқарастар, жіктеулерді жинақтай отырып, адам есімдерінің қазіргі қазақ прозасын-
дағы атқаратын қызметі де талданады. Образдарға есім беру процесін зерттеу арқылы автордың көр-
кем туындыдағы ерекшеліктерін саралауға да мүмкіндік туғызады.

шығарма, ғылым, характер, талдау.

номинацияға: кейіпкерге телінген жалпы есімдер, 
есімдіктер, сөз тіркестері, перифразалар, троптар, 
«эмблематикалық телінімдер» жатады [1,79 б.].

Есімдерді зерттеудің философия, мәдениетта-
ну, әлеуметтану, дін тұрғысынан маңыздылығын 
ғалымдар С.Булгаков, А.Ф.Лосев, Ю.М.Лотман ең-
бектерінде айта отырып, адам аттарын ономасти-
каның антропонимика саласы ретінде қарастыра-
ды. Адамның есімімен діні, ұлты, жасы, әлеуметтік 
жағдайы және қай кезеңде өмір сүріп жатқаны 
арасында аса тығыз байланыс бар. Кейіпкерлер 
әлеміне қатысты да осыны айта аламыз. Мысалы, 
XX ғасырдың басындағы қазақ прозасындағы Қа-
мар, Омар, Ахмет, Ғали, Жамал секілді кейіпкер-
лер есімдерінің діни-ұлттық бояуы қандай қанық 
болса, аталмыш ғасырдың екінші жартысынан 
тәуелсіздікке дейінгі кезеңдегі кейбір кейіпкер 
аттарының (Совет, Армия, Роза, Мэлст.с.с.) дәуір-
лік-идеологиялық реңкі соншалық айқын.

Практикалық бөлім. Мақаладағы зерттеу 
материалдарын, оның нәтиже – тұжырымда-
рын жоғарғы оқу орындарында «Әдебиеттануға 
кіріспе», «Әдебиет теориясы», «Қазіргі қазақ әде-
биеті», «Шығармашылық шеберханасы», «Әдеби 
герменевтика», «ХХІ ғасырдағы қазақ әдебиеті» 
сияқты пәндерді оқыту мен көркем шығарманы 
әдеби талдауға арналған лекциялар мен семинар 
курстарында қолдануға болады. Болашақ маманға 
көркем әдебиетті теориялық, идеялық-мазмұн-
дық, жанрлық тұрғыдан сарапқа салуы үшін де 
қажет. Еңбектің іс-тәжірибелік құндылығы әдеби 
туындыны жан-жақты саралап, ғылыми тұрғыдан 
талдай алатындығынан көрінеді.

Әлбетте, номинация процесін қаузағанда кей-
іпкер есімінің образ бен прототип арасындағы 
көпір іспеттес екендігін байқаймыз. Бердібек 
Соқпақбаев өзі атап көрсеткендей, жазушының 
әйгілі «Менің атым Қожа» повесінің бас кейіп-
керінің прототипі – автордың өзі. Енді мәтінге 
назар аударайық: «Менің атым.... Атымды айта 
бастасам, тілім таңдайыма жабысып қалғандай 
болады да тұрады. Адамның атының сүйкімді бо-
луы зор бақыт па деймін. Мәселен, Мұрат, Болат, 
Ербол, Бақыт деген аттарды алып қараңдаршы. 
Айтуға да ықшам, естір құлаққа да жағымды. Әрі 
мағына жағынан да, жоғары идеялы есімдер» [2,7 
б.].

Бас кейіпкердің атынан баяндалатын шығар-
маның экспозициясынан оның өз есіміне көңілі 
толмайтынын байқаймыз.

«Жарайды, өткенге өкініш жоқ дегендей, істің 
турасына көшелік. Менің атым Қожа. Көріп отыр-
сыңдар, пәлендей әйдік ат емес». Шынын айтсам, 
бұл о баста Қожа емес, Қожаберген екен. Туу 
куәлігімде солай жазылған» [2,8 б.].

«Кейіпкер мен есімнің семантикасы, этимоло-
гиясы және фонетикасының байланысы зор» [1,80 
б.]. Осыны ескере отырып, повестегі Қожаберген 
мен автордың Бердібек деген аттарының арасын-
да сөзжасам тұрғысынан ұқсастығын аңғарамыз. 
Екеуі де қос түбірден жасалған және алғашқы-

сының екінші түбірі мен соңғысының бірінші 
түбірінің бірдейлігі жай ғана сәйкестік болмаса 
керек. {(Қожаберген-Берген-Бер) = (Бердібек – 
Берді – Бер)}. Жазушы бұлшығарманы жазу бары-
сында бас кейіпкер прототипіне өзін алғаны әуел-
ден мақсатты түрде екндігін білеміз, осыған орай 
қаһарман есімі де образ сомдауда белгілі қызмет 
атқарды деп айта аламыз. Ғабит Мүсіреповтің 
кейіпкерінің Қайрош (Сарталиев) есімі оның про-
тотипі Қайырғали Жұмағұловқа арнайы сілтеу-
дей көрінеді («Қазақ солдаты»).

Кейбір есімдер мен фамилиялардың бойында 
автор кейіпкерге берген мінездеме элементтері 
міндетті түрде болады. В.Савельева бұндай есім-
дерді «сөйлейтін» есімдер деп атап, орыс әдеби-
етінен Чеховтың Червяковын («Чиновниктің ажа-
лы»), Гогольдің Акакий Акакиевич Башмачкинін 
(«Шинель») және т.б. мысалға келтіреді. Қазақ 
прозасында бұндай тәсілді Бейімбет Майлиннің 
әңгімелерінен аңдауға болады.

«Айранбайдың үйіне кіріп келгенде-ақ нендей 
кәсіппен айналысатыны беп-белгілі. Отбасында 
кірлі қара тақтай, маңайыт олған былғары, қайы-
стың қиқымы, біз, пышақ, қайрақ, қалып, мұрын-
дық қоқырсып жатыр.

Көйлексіз, жеңсіз күртеше тонды жалаңаш 
етіне киіп алып, Айранбай ескілеу етікті бастап 
жатыр. Оң тізесін баса жердегі қоқырсыған былға-
ры қайыстың қиқымымен ойнап, шашы жалбы-
раған бір әйел бала отыр» [3,79 б.].

Бас кейіпкердің ауызы айранға ғана жарыған 
тірлігіне шекті-шексіз қанағатшылдығы, әлсіздік-
ке ұласқан әлжуаздығы, жинақтай сипаттағанда, 
тағдырдың шыдатпас ыстығында айран боп ұй-
ығандығы негізінен сол кезең талабы бойынша, 
таптық тұрғыдан жазылған шағын шығарманың 
өне бойынан көрінеді. Оған аты да, заты да, қай-
шы қаһарман – осы шығармадағы Кемелбай.

Осынау есім – характерлер қатарына Орал-
хан Бөкейдің «Жетім бота» повесіндегі Ақботаны, 
Төлен Әбдіктің «Біз үшеу едік» пьессасындағы 
кейіпкерлер – Дариға, Өмірбектерді, Талаптан 
Ахметжанның бірталай романтикалық қаһарман-
дары – Ұшқын, Арай, Ұзынтұра, Абзал, Айсәуле-
лерді, Дулат Исабековтің Жасынын («Қарғын») 
қосуға болады.

Көркем мәтіннің авторы әлем тілдерінде бар 
кез келген есімді қолдануға қандай құқылы болса, 
өз жанынан ойлап тауып ат қоюға соншалықты 
ерікті. Мұндай есімдерді антропономикалық не-
ологизмдер дейді. Жаңа сөздердің бұл түрі ағым, 
жанр қырынан қарағанда әуелі фантастикалық 
туындыларда, одан соң көбіне романтикалық 
және сатиралық қаһармандарға тән.

Орыстың ұлы жазушысы А.П.Чехов об-
раз-кейіпкерінің шені жоғары адамнан өзін шек-
тен тыс төмен қоюы – автор дәуірінде аса өзекті 
болған, бүгін де өзектілігін жоймаған «кішкентай 
адам» шындығы. Әңгіме сюжетімен тіліндегі көр-
кемдегіш қызмет атқарған литоталылық қаһар-
манның Червяков тегінде де көрініс тапқан. Ал қа-

зақ әдебиетінде осындай көрнекі мысалдың бірін 
белгілі қаламгер Оралхан Бөкейдің «Құм мінезі» 
повесінен көреміз. Шығарманың «Құм мінезі» 
атауы мен ондағы негізгі образ-кейіпкер Бархан 
есімі арасындағы сыртқы семантикалық байланыс 
шығармадағы ішкі байланыспен, әредік көрінетін 
психологиялық параллелизммен қабаттасады. 
Құм «сөйлейді, жылайды», оның шерін ұғатын 
тек қана Бархан. Мұның себептерінің бірі – адам-
заттың табиғатқа жасаған және жасап келе жатқан 
қатыгездігі секілді маңайындағылардың бұл қой-
шыға қылып келе жатқан қиянаты жетерлік.

Бар сырын ішіне бүге бұйығып жатқан құм-
ның күтпеген жерден оғаш мінез танытуы алда 
болатын Барханның күш-қайратына мінуінің 
хабаршысындай.

«Осы сәтте қатты құйын көтерілгендей бол-
ды да жылдар бойы сіресіп жатқан айдаһарда 
ақырды. Әлгінде ғана желге арқасын сипатып 
жым-жырт қалғыған әлгінде ғана тәңіріне табы-
нып, дүниенің бар үзерін баз кешіп, жалыққан-
дай есінеп-құсынап мантыраған даланың талағы 
тарсайрылды. Шабына кім түртті, өз-өзінен буы-
рқанып, өз-өзінен шамырқанып, екі езуі көпір-
шіп, бураша бұлқынып шыға келді... Иә, бүгін 
Қызылқұм бөтен мінез көрсетті! Неге ашуланды, 
ненің ырымы бұл?... Әне, Бархан көшкен құмның 
артынан қуып барады...» [4,35 б.].

Есім-неологизмдер қатарына О.Бөкейдің қала 
тірлігі, қазіргі индустриалды қоғам қағидалары-
на бой ұсынған кейіпкері архитектор Тасжанды 
(«Жетім бота»), Б.Соқпақбаевтың балаларға ар-
налған повесіндегі жағымсыз бейне Жантасты 
(«Менің атым Қожа»), Б.Майлиннің типтік обра-
зы шолақ белсенді Желдібай Жындыбаевты және 
т.б. қосуға болады.

Оралхан Бөкейдің «Өліара» повесінің кейіп-
керлері Қойшы, әйелі және зоотехник екінші рет-
тік номинацияның жалпы есім жіктеуіне жатады. 
Автордың типтік образдарына тиісінше жинақтау 
да шашырату да тән. Яғни, аталған образ-кейіп-
керлердің психологиялық портреті «прототип-
терінің» әрқайсысына тән және барлығына ортақ. 
Жазушының «Құм мінезі» шығармасындағы Упр-
ды да осы санаттан көреміз. Ал соңғы аталған по-
вестегі екінші қыз және үшінші қыз шығармадағы 
образ-кейіпкерлердің маңыздылық кезегі бойын-
ша (Бақшагүлге қатысты) тура осылай аталған. 
Екінші реттік номинацияның бір түрі деп кейіп-
керге телінген есімдіктерді айтамыз. Яғни, нағыз 
есімі орнына жіктеу, кейде белгісіздік және сілтеу 
есімдіктерін қолдану осыған жатады.

«Мен сені жек көрдім. Бөлек болмысың өз-
генің езуіне күлкі салды. Оп-оңай сайқымазақ, 
әпенде, әумесер атандың. Бұл өзің менсінбейтін, 
саған ештеңе үйрете алмайтын ақымақ тобыр бо-
латын. Сол тобыр Сеніңтөбеңнеңкөрінсе-ақ бере-
кесі кетіп, құнжыңдасып қалатын. Сені өздерінен 
әлдеқайда ақымақ, төмен санайтын. Сондықтан 
болар, Сен «ақымақ» көрінуге құштар едің» [5, 24 
б.].

Үзінді Роза Мұқанованың «Өзің» атты әң-
гімесінен алынып отыр. Аталған прозалық 
шығармада автордың баяндауы бастан-аяқ екін-
ші жақта беріледі. Бас кейіпкердің аты тек ди-
алогтерде, монологтерде ғана аталады, басқа 
жағдайда оның есімі орнына «Сен» және «Өзің» 
екінші жақ жіктеу есімдіктері жүреді; етістік-
тер екінші жақтағы тұлғада қолданылады. Автор 
қазақстандық орыс суретшісі Сергей Иванович 
Калмыковтың көркем образын жасауды мақсат 
еткен. Әңгіме ұлы суретшінің замандасы, шәкірті 
атынан баяндалады. Әдістегі романтизм, шығар-
ма тіліндегі лиризм, көрініс берген экзистенциа-
лизм барлығы образ-кейіпкердің тағдырының қа-
талдығын, дер шағында бағаланбаған дарын мен 
еңбекті, ұлылыққа жасырынған жалғыздықты, 
өнер адамының өмірін оқырманның эстетикалық 
таным-түйсігіне әсіре реңкті экспрессивті-эмоци-
оналды түрде жеткізуге мақсатталған.

«Жалаң аяқ дірдек қағып, ақ жаймаңды 
аштың. Намаздың уақытын асыға күткен діндар 
адамдай іштей күбірлеп тұрғандайсың. Сенімен 
бірге болуға ынтықсамда, сенен бөлек екенімді 
сезіне түскендеймін» [5, 25 б.].

Адамға жеке тұлға ретінде қарау, оның руха-
ни құбылыс ретіндегі қатпарлы қалтарыстар сы-
рына тереңдей отырып, оның қоғаммен, басқа да 
тірішілк иелерімен, табиғатпен қарым-қатынасын 
зерделеуге негізгі екпін түсіріу тек қазақ әдеби-
етінде емес, 1960 жылдардан бері қарайғы әлемдік 
әдебиеттің даму бағадарын айғақ ететін жетекші 
тенденцияға айналды. Біз қарастырып отырған 
кезеңде әлемдік әдебиетте аса үлкен бетбұрыстар 
жасалды, яғни адам санасы өмірдің аса іргелі ка-
тегорияларын танып білуге талпыныс жасады. 
Жаңаша ойлау адам туралы дау-дамайдың біт-
пегендігін сезіну, адамның рухы мен ақыл-ойына 
сену деген сөзжәне адмзат баласы өзінің шынайы 
тарихының табалдырығында тұрғандығына илану 
дегенді білдіреді.

Қорытынды. Есім кейіпкер жайында кейде 
ашықта анық ақпарат беріп тұратын болса, кейде 
керісінше мағлұматты мүлдем жасырын сақтай-
ды. Ол мәліметке қол жеткізудің теориялық не-
гіздемесін жоғарыда айтып өткеніміз бойынша, 
есім – прототип, есім – характер, есім – неологизм 
байланыстарымен бірге жалпы есімнің кейіпкер-
ге телінуі, есімдік-есімдер деп жіктеп, тоқталып 
өттік. Образ-кейіпкер денесіндегі, бет-жүзіндегі 
өзгешеліктер, бетперде мен жүздің байланысы 
оның нағыз келбетінен ақпар беріп тұрады. Об-
раз-кейіпкердің есімі де сол секілді көркем мәтін-
нің тақырыптық-идеялық арқауында зор маңызға 
ие, тіптен ондай портреттік амалдар шығармада 
сәтті қолданыла отырып штрих мәнін атқаруы 
мүмкін.

Түйіндей келгенде, жоғарыда айтылған автор-
лық номинациялар белгілі бір код қызметін атқа-
рады. Жалпы номинация процесс ретінде көркем 
шығарманың тақырыптық-идеялық арқауында 
өзіндік маңызға ие.



237

Раздел «Педагогика высшей школы. Экономика»

1. Saveleva V.V. Hýdojestvennaıa antropologıa. – Almaty: Abaı atyndaǵy AMÝ, 2009. – 203 p.
2. Soqpaqbaev B. Meniń atym Qoja. – Shymkent: Darıa, 2019. – 136 p.
3. Maılın B. Kóp tomdyq shyǵarmalar jınaǵy. I-tom. Poves, áńgimeler, maqalalar. – Almaty: Jazýshy, 2012. – 421 p.
4. Bókeı O. Tańdamaly. Eki tomdyq. I-tom. – Almaty: Jazýshy, 2014.– 396 p.
5. Muqanova R. Mýza. Áńgimeler men hıkaıattar. – Almaty: Jazýshy, 2014. – 245 p.

REFERENCES

1. Савельева В.В. Художественная антропология. – Алматы: Абай атындағы АМУ, 2009. – 203 с.
2. Соқпақбаев Б. Менің атым Қожа. – Шымкент: Дария, 2019. – 136 б.
3. Майлин Б. Көп томдық шығармалар жинағы. I-том. Повесть, әңгімелер, мақалалар. – Алматы: Жазушы, 2012. – 421 б.
4. Бөкей О. Таңдамалы. Екі томдық. I-том. – Алматы: Жазушы, 2014.– 396 б.
5. Мұқанова Р. Муза. Әңгімелер мен хикаяттар. – Алматы: Жазушы, 2014. – 245 б.

ӘДЕБИЕТТЕР ТІЗІМІ

Роль имени персонажа в художественных произведениях, преподаваемых в высших учебных заведениях

Аннотация. Цель работы – изучение функции имен персонажей в художественных произведениях, изучаемых 
в вузе. Авторы в современной казахской прозе все больше затрагивали конфликт человека, его внутреннего 
мира, души, глубинных психологических черт и личностных качеств, противоречивых сложных отношений 
между человеком и обществом. Поэтому важное значение имеет художественно-антропологический под-
ход к художественному тексту. Кроме того, анализируются теоретические подходы, классификации, ранее 
высказанные в мировом и казахском литературоведении, функции человеческих имен в современной казахской 
прозе. Изучение процесса присвоения образов позволяет также дифференцировать особенности автора в 
художественном произведении.

Ключевые слова: персонаж, текст, искусство, имена, образ, антропология, произведение, автор, исследова-
ние, литература, произведения, наука, характер, анализ.

Abstract. The purpose of the work is to study the function of the names of characters in works of fiction studied at the 
university. The authors in modern Kazakh prose increasingly touched upon the conflict of a person, his inner world, 
soul, deep psychological traits and personal qualities, contradictory complex relations between a person and society. 
Therefore, the artistic and anthropological approach to the artistic text is of great importance. In addition, theoretical 
approaches, classifications previously expressed in world and Kazakh literary studies, the functions of human names in 
modern Kazakh prose are analyzed. The study of the process of assigning images also makes it possible to differentiate 
the features of the author in a work of fiction.

Keywords: character, text, art, names, image, anthropology, work, author, research, literature, works, science, character, 
analysis.


